
zelatan 
Azaroaren 7-a 

Azaroaren 7a, Uztailaren 14a beza-
latsu, egun sakratua izan da 1917az ge-
roztik ezkertar askorentzat. 

Baina hogei bat urtez sozialista iraul-
tzaile guztien argi-iturri izan zena, 
1935-1940 urteetan lardaskatu egin zen 
erabat. Urte horietan, eta ez horietan 
bakarrik, geroak argiro frogatuko 
zuenez, sozialismoarekin zerikusirik ez 
zuten desmasiak eta sarraskiak gertatu 
baitziren Errepublika Sobietikoeen Fe-
derazioan. 

Lehenagotik ere Leninekin hautsi 
zuen sozial-demokrazia, usteldu egin 
zen, eta kapitalismoaren morroi zintzo 
bihurtu. Moskuk hertsiki gidatzen zuen 
III. Internazionaleko blokea, berriz, 
stalinismoa dela-ta, beldurgarri eta 
onartezin bihurtu zitzaion iraultzaile as-
kori. 

Eta gaurtxe arte ezagutu dugun ezke-
rraren ezintasun osoa mamitu zen. 

Sozialismo iraultzaileari beste bide 
bat irekitzen saiatu ziren anarkistak eta 
trotskistak. Baina oihartzun urria lortu 
zuten. Krutxofen ukaldi ausarta ere se-
gida sakonik gabe gelditu zen. Eta 
1968an bereziki ezker berria sortuko 
zela bazirudien ere, Moskurekiko uz-
kurtasunak tinko iraun zuen sozialista 
fin askoren artean. 

Gaur, ordea, 1987ko Azaroaren 7ko 
bezpera honetan, Gorbatxof-en ola-
tuaren etorrera dela bide, errotik eta 
azkar ari dira gauzak- aldatzen. Nik 
neuk behintzat bihotzez egiten dut 
neure Garcia Marquez-en esaldi fa-
matua: Gorbatxof-en eskutik mamitzen 
ari den aldaketa, «mende honetako ger-
takaririk garrantzitsuena da». 

Gaur egun beldurra eta kezka ez dira 
Moskun sortzen, Pentagonoan baizik. 
Eskuindarrek, ezinbestean, Thatcher, 
Reagan, Wojtila, Pinochet eta Chirac 
txalotzen dituzten mementuan, orain 
dela urte askoz geroztik lehenengo 
aldiz, iraultzaile guztiok, nire ustez, es-
perantza handiz begiratzen dugu 
Mosku aldera, eta LXX. urtemuga 
honek iragartzen duen geroa pozka-
riotan ospatzen. TXILLARDEGI 




